
PAXTA-TOʻQIMACHILIK KLASTERLARNING 
EKSPORT SALOHIYATINI OSHIRISH MODELI

Mamasoliyev Gʻayratbek Maxamadyusupovich
Andijon davlat universiteti

“Iqtisodiyot va moliya” kafedrasi dotsenti
ORCID: 0000-0002-4672-6347

Annotatsiya. Mazkur maqolada paxta-to‘qimachilik klasterlarining eksport salohiyatini oshirish masalasi tizimli yondashuv 
asosida tahlil qilinadi. Klaster nazariyasi, global qiymat zanjiri va innovatsion rivojlanish omillari o‘rganilib, eksportni 
oshirishga ta’sir etuvchi asosiy determinantlar aniqlanadi. Shuningdek, ishlab chiqilgan imitatsion model orqali ishlab 
chiqarish, investitsiya va talab o‘rtasidagi o‘zaro bog‘liqliklar asoslab berilib, samarali boshqaruv mexanizmlari taklif etiladi.

Kalit soʻzlar: to‘qimachilik, klaster, eksport, eksport salohiyati, menejment, standart.
Abstract. This article analyzes the issue of increasing the export potential of cotton-textile clusters based on a systematic 
approach. Cluster theory, global value chains, and innovative development factors are studied, and the main determinants 
affecting export growth are identified. Also, through the developed simulation model, the interrelationships between 
production, investment, and demand are substantiated, and effective management mechanisms are proposed.

Key words: textile, cluster, export, export potential, management, standard.
Аннотация. В данной статье на основе системного подхода анализируется проблема повышения экспортного 
потенциала хлопчатобумажных текстильных кластеров. Изучаются теория кластеров, глобальные цепочки 
создания стоимости и факторы инновационного развития, а также определяются основные детерминанты роста 
экспорта. Кроме того, с помощью разработанной имитационной модели обосновываются взаимосвязи между 
производством, инвестициями и спросом, и предлагаются эффективные механизмы управления.

Ключевые слова: текстиль, кластер, экспорт, экспортный потенциал, управление, стандарт.

K I R I S H
Jahon iqtisodiyotida globallashuv jarayonlarining chuqurlashuvi va xalqaro savdo aloqalarining kengayishi 

sharoitida milliy iqtisodiyotlarning raqobatbardoshligini ta’minlash, ayniqsa eksport salohiyatini oshirish masalasi 
ustuvor yo‘nalishlardan biriga aylanmoqda. Mazkur jarayonda sanoatning yuqori qo‘shilgan qiymat yaratish 
imkoniyatiga ega tarmoqlari, jumladan, paxta-to‘qimachilik sanoati alohida ahamiyat kasb etadi. O‘zbekiston 
iqtisodiyotida paxta xomashyosi tarixan strategik resurs hisoblangan bo‘lsa-da, so‘nggi yillarda ushbu resursni 
chuqur qayta ishlash, tayyor mahsulot ishlab chiqarish va eksport geografiyasini kengaytirish orqali yuqori 
daromad olishga yo‘naltirilgan klaster tizimi jadal rivojlanmoqda.

Paxta-to‘qimachilik klasterlari xomashyodan tayyor mahsulotgacha bo‘lgan barcha ishlab chiqarish 
bosqichlarini yagona tizimga birlashtirish orqali iqtisodiy samaradorlikni oshirishga xizmat qiladi. Ushbu 
yondashuv ishlab chiqarish jarayonlarining uzluksizligini ta’minlash, logistika xarajatlarini kamaytirish, 
innovatsiyalarni joriy etish va xalqaro standartlarga mos mahsulot ishlab chiqarishni rag‘batlantirish imkonini 
beradi. Natijada klasterlar nafaqat ichki bozorni to‘ldiradi, balki eksport hajmini oshirish, yangi bozorlarga 
chiqish va milliy iqtisodiyotning valyuta tushumlarini ko‘paytirishda muhim rol o‘ynaydi.

Shu bilan birga, paxta-to‘qimachilik klasterlarining eksport salohiyatini oshirish murakkab va ko‘p omilli 
jarayon bo‘lib, u ishlab chiqarish quvvatlari, texnologik daraja, inson kapitali, investitsiya muhitining jozibadorligi 
hamda tashqi bozorlardagi talab va raqobat sharoitlariga bevosita bog‘liqdir. Amaliyot shuni ko‘rsatadiki, faqat 
ishlab chiqarish hajmini oshirish eksport muvaffaqiyatini kafolatlamaydi. Aksincha, global qiymat zanjirlarida 
yuqori bosqichlarga chiqish, ya’ni dizayn, brending va marketing faoliyatlarini rivojlantirish orqali qo‘shilgan 
qiymatni oshirish zarurati ortib bormoqda.

Mavzuning dolzarbligi shundan iboratki, hozirgi kunda paxta-to‘qimachilik klasterlarida eksport faoliyatini 
samarali boshqarish uchun tizimli yondashuv va ilmiy asoslangan modellar yetarli darajada ishlab chiqilmagan. 
Mavjud tadqiqotlar asosan alohida omillarni tahlil qilish bilan cheklanib, ularning o‘zaro bog‘liqligi va dinamik 

ta’sir mexanizmlari yetarlicha yoritilmagan. Shu sababli eksport salohiyatini kompleks baholash va prognozlash 
imkonini beruvchi imitatsion modelni ishlab chiqish ilmiy va amaliy jihatdan muhim hisoblanadi.

M A V Z U G A  O I D  A D A B I Y O T L A R  S H A R H I
Paxta-to‘qimachilik klasterlarining eksport salohiyatini oshirish masalasi zamonaviy iqtisodiyotda global 

qiymat zanjirlari (Global Value Chains – GVC), sanoat klasterlari va raqobatbardoshlik nazariyalari kesishgan 
nuqtada joylashgan murakkab ilmiy muammo hisoblanadi. Ushbu yo‘nalishda olib borilgan tadqiqotlar asosan 
uchta asosiy yondashuvga tayangan holda rivojlangan: klaster nazariyasi, global qiymat zanjiri konsepsiyasi 
hamda eksport raqobatbardoshligi va sanoat modernizatsiyasi nazariyalari.

Avvalo, klaster yondashuvi iqtisodiy rivojlanishning muhim mexanizmi sifatida M. Porter 1998-yilda tomonidan 
asoslab berilgan bo‘lib, u klasterlarni geografik jihatdan yaqin joylashgan, o‘zaro bog‘langan kompaniyalar, 
yetkazib beruvchilar va institutlar majmui sifatida tavsiflaydi. Porterga ko‘ra, klasterlar ichida yuzaga keladigan 
raqobat va hamkorlik uyg‘unligi innovatsiyalarni rag‘batlantiradi, ishlab chiqarish samaradorligini oshiradi 
va eksport salohiyatini mustahkamlaydi. Ayniqsa, tekstil sanoatida klasterlashuv xomashyoni chuqur qayta 
ishlash, qo‘shilgan qiymatni oshirish va xalqaro bozorlarga chiqishni osonlashtiradi.

Shu bilan birga, klasterlarning samaradorligini tushuntirishda global qiymat zanjiri konsepsiyasi alohida 
ahamiyat kasb etadi. Gereffi 1999-yilda hamda Gereffi va Frederick 2010-yilda olib borgan tadqiqotlarda 
ta’kidlanganidek, tekstil va kiyim-kechak sanoati “buyer-driven” (xaridor boshqaradigan) zanjir bo‘lib, unda 
asosiy qiymat dizayn, marketing va brending bosqichlarida shakllanadi. Bu esa rivojlanayotgan mamlakatlar, 
jumladan, O‘zbekiston uchun faqat xomashyo eksporti emas, balki tayyor mahsulot ishlab chiqarishga o‘tish 
orqali yuqori daromad olish imkoniyatini yaratadi. Shu nuqtayi nazardan, paxta-to‘qimachilik klasterlarida 
vertikal integratsiyani kuchaytirish eksport salohiyatini oshirishning muhim omili hisoblanadi.

Humphrey va Schmitz 2002-yilda ilgari surgan “upgrading” konsepsiyasi esa klasterlarning global qiymat 
zanjirlariga integratsiyalashuvi orqali texnologik va funksional rivojlanishini izohlaydi. Mualliflar to‘rtta asosiy 
upgrading turini ajratadi: jarayonni takomillashtirish, mahsulotni yangilash, funksional o‘sish va zanjirlararo 
diversifikatsiya. Tekstil klasterlari uchun ayniqsa funksional upgrading, ya’ni ishlab chiqarishdan marketing va 
dizaynga o‘tish eksport daromadlarini sezilarli oshiradi.

Kaplinsky va Morris 2001-yilda ishlab chiqqan qiymat zanjiri tahlili metodologiyasi esa eksport salohiyatini 
baholashda muhim analitik vosita sifatida qaraladi. Unga ko‘ra, har bir bosqichda yaratilayotgan qo‘shilgan 
qiymatni aniqlash orqali klaster ichidagi samaradorlik va “tor bo‘g‘inlar”ni aniqlash mumkin. Bu metodologiya 
paxta-to‘qimachilik klasterlarida resurslardan samarali foydalanish va eksportni diversifikatsiya qilish 
strategiyalarini ishlab chiqishda muhim ahamiyatga ega.

So‘nggi yillarda tekstil sanoatida eksport salohiyatini oshirishda barqaror rivojlanish omillariga alohida 
e’tibor qaratilmoqda. Ningsih va hammualliflar 2026-yilda olib borgan tadqiqotida tekstil sanoatining 
raqobatbardoshligi ekologik barqarorlik, resurs tejash va yashil texnologiyalar bilan bevosita bog‘liqligi asoslab 
berilgan. Mualliflarning fikricha, xalqaro bozorlarda talab tobora ekologik standartlarga mos mahsulotlarga 
qaratilmoqda, bu esa ishlab chiqaruvchilarni “green textile” konsepsiyasini joriy etishga majbur qilmoqda.

Shu bilan bir qatorda, Kamalovich 2025-yilda olib borgan tadqiqotda paxta-to‘qimachilik klasterlarining 
eksport salohiyatini oshirishda yashil texnologiyalar va raqamli transformatsiya muhim strategik yo‘nalish 
sifatida ko‘rsatilgan. Muallif eksportni oshirish uchun ishlab chiqarish samaradorligini oshirish, logistika 
tizimini modernizatsiya qilish va xalqaro sertifikatlash tizimlarini joriy etish zarurligini ta’kidlaydi. Bu yondashuv 
zamonaviy klaster siyosatining innovatsion yo‘nalishini aks ettiradi.

Ye 2025-yilda Xitoyning Yangtze River Delta hududidagi tekstil klasterlari misolida o‘tkazgan tadqiqotda esa 
klasterlarning muvaffaqiyati ko‘p jihatdan hududiy infratuzilma, inson kapitali va davlat siyosatiga bog‘liqligini 
aniqlagan. Ushbu natijalar O‘zbekiston sharoitida ham muhim bo‘lib, paxta-to‘qimachilik klasterlarining 
rivojlanishi uchun institutsional muhitni takomillashtirish zarurligini ko‘rsatadi.

Tokatli 2013-yilda tekstil sanoatidagi upgrading jarayonlarini tanqidiy tahlil qilib, rivojlanayotgan mamlakatlar 
ko‘pincha past qo‘shilgan qiymat bosqichlarida qolib ketishini ta’kidlaydi. Bu holat eksport salohiyatining to‘liq 
amalga oshmasligiga olib keladi. Shuning uchun ham klaster siyosatida faqat ishlab chiqarish hajmini oshirish 
emas, balki innovatsion va kreativ faoliyatni rivojlantirish muhim ahamiyatga ega.

Yuqoridagi ilmiy yondashuvlarni umumlashtirgan holda aytish mumkinki, paxta-to‘qimachilik klasterlarining 
eksport salohiyatini oshirish ko‘p omilli jarayon bo‘lib, u ishlab chiqarish, texnologiya, investitsiya, institutsional 
muhit va global bozor omillarining o‘zaro ta’siri natijasida shakllanadi. Shu sababli zamonaviy tadqiqotlarda 
tizimli-dinamik (system dynamics) yondashuv keng qo‘llanilmoqda. Bu yondashuv eksport salohiyatini statik 
emas, balki vaqt davomida o‘zgarib boruvchi murakkab tizim sifatida tahlil qilish imkonini beradi.

T A D Q I Q O T  M E T O D O L O G I YA S I
Kontent-tahlil usuli orqali milliy va xalqaro strategik hujjatlar, sohaviy dasturlar, ilmiy maqolalar 

hamda eksport siyosatiga oid normativ-huquqiy manbalar tahlil qilindi. Ushbu yondashuv orqali eksportni 
rag‘batlantiruvchi institutsional omillar, davlat qo‘llab-quvvatlash mexanizmlari va global bozor tendensiyalari 
aniqlandi. Natijada iqtisodiy va sifat jihatdan tahlilni uyg‘unlashtirish orqali ilmiy xulosalarning kompleksligi va 
ishonchliligi ta’minlandi.

T A H L I L  V A  N A T I J A L A R 
Paxta-to‘qimachilik klasterlari faoliyati samaradorligini yanada oshirish, paxta xomashyosini chuqur 

qayta ishlash quvvatlarini ko‘paytirish, ushbu jarayonga ilmiy asoslangan usullar va intensiv texnologiyalarni 
keng joriy etish, shuningdek, paxta-to‘qimachilik klasterlari faoliyatida yuzaga kelayotgan muammolarni o‘z 
vaqtida bartaraf etish, ularning manfaatlarini davlat hokimiyati boshqaruv organlarida himoya qilish tizimini 
yo‘lga qo‘yish maqsadida 2020-yil 22-iyunda O‘zbekiston Respublikasi Vazirlar Mahkamasi tomonidan “Paxta-
to‘qimachilik ishlab chiqarishini yanada rivojlantirish chora-tadbirlari to‘g‘risida”gi qaror qabul qilingan bo‘lib, u 
sohada faoliyat yuritayotgan klasterlarni rivojlantirishga muhim huquqiy asos bo‘lib xizmat qildi.

Mazkur qarorga muvofiq, O‘zbekiston Respublikasi Qishloq xo‘jaligi vazirligi, Iqtisodiy taraqqiyot va 
kambag‘allikni qisqartirish vazirligi, Davlat aktivlarini boshqarish agentligi, “O‘zto‘qimachiliksanoat” uyushmasi, 
Qoraqalpog‘iston Respublikasi Vazirlar Kengashi va viloyatlar hokimliklari hamda paxta-to‘qimachilik klasterlari 
tashkilotchilarining “O‘zbekiston paxta-to‘qimachilik klasterlari” uyushmasini tashkil etish hamda uyushma 
tuzilmasida tizimli muammolarni bartaraf etish, marketing innovatsiyalarini faol joriy etish bo‘yicha takliflar 
ishlab chiqish, shuningdek, zamonaviy tendensiyalarni hisobga olgan holda tarmoqni rivojlantirishning istiqbolli 
va ustuvor yo‘nalishlarini aniqlashni ta’minlovchi maslahat organi — Paxta-to‘qimachilik klasterlari kengashini 
tashkil etish to‘g‘risidagi takliflari ma’qullandi.

Kengashning tashkil etilishi klasterlar manfaatlarini davlat miqyosida himoya qilish darajasiga chiqardi. 
Klasterlar uch tomonlama kelishuv doirasida Qishloq xo‘jaligi vaziri bilan kelishilgan holda Qoraqalpog‘iston 
Respublikasi Vazirlar Kengashi Raisi va viloyatlar hokimlarining qarorlari asosida ish boshlaydi. Paxta-
to‘qimachilik klasterlari faoliyatini muvofiqlashtirish bo‘yicha Respublika komissiyasi tugatilib, klaster faoliyatini 
tashkil etish istagida bo‘lgan arizachilar ochiq va shaffof onlayn tanlov asosida tanlab olinadi (1-rasm).

1-rasm. Paxta-toʻqimachilik klasterlarning eksport salohiyatini oshirish immitasion modeli1

1	  Manba: muallif ishlanmasi

Mazkur rasmda tasvirlangan tizim paxta-to‘qimachilik klasterining eksport salohiyatini shakllantiruvchi 
tizimli-dinamik (causal loop) modeli bo‘lib, unda ishlab chiqarish, mehnat bozori, investitsiya va tashqi savdo 
o‘rtasidagi o‘zaro bog‘liqliklar kompleks tarzda aks ettirilgan. Modelning markazida ishlab chiqarish quvvati 
(capacity of production) turib, u bevosita ishlab chiqarish hajmini belgilaydi. Ishlab chiqarish hajmining ortishi 
esa o‘z navbatida zaxiralar (inventory) va kechikkan buyurtmalar (backlog) dinamikasiga ta’sir qiladi. Agar 
ishlab chiqarish talabdan ortib ketsa, zaxiralar ortadi, aks holda backlog shakllanadi, bu esa tizimda muvozanat 
mexanizmlarini ishga tushiradi.

Modelda muhim o‘rin tutuvchi elementlardan biri bu talab (demand) bo‘lib, u eksport va import orqali 
shakllanadi. Talab oshganda ishlab chiqarish rag‘batlantiriladi, natijada taklif (supply) kengayadi. Taklifning ortishi 
esa eksport hajmini ko‘paytiradi, biroq bu jarayon har doim ham chiziqli emas. Chunki modelda ko‘rsatilganidek, 
eksportning ortishi ayrim hollarda ichki ta’minotni kamaytirishi mumkin, bu esa tizimda muvozanatlashtiruvchi 
(balancing) sikllarni yuzaga keltiradi.

Modelning yana bir muhim jihati bu investitsiya va daromad o‘rtasidagi ijobiy teskari aloqa (reinforcing 
loop) hisoblanadi. Ya’ni eksportdan tushgan daromad (income) oshishi bilan xorijiy investitsiyalar (FDI) jalb 
etilishi kuchayadi. FDI esa ish haqi (wages) va ishchilar soni (number of workers) oshishiga olib keladi. Bu 
esa ishlab chiqarish quvvatining kengayishiga xizmat qiladi. Natijada tizimda o‘sishni rag‘batlantiruvchi kuchli 
multiplikativ effekt yuzaga keladi.

Mazkur model paxta-to‘qimachilik klasterlarida eksport salohiyatini oshirish jarayoni ko‘p omilli va o‘zaro 
bog‘langan dinamik tizim ekanligini ko‘rsatadi. Unda ijobiy (reinforcing) va salbiy (balancing) sikllar birgalikda 
faoliyat yuritadi. Bu esa shuni anglatadiki, eksportni oshirish faqat ishlab chiqarishni kengaytirish bilangina emas, 
balki investitsiya, mehnat bozori, logistika va tashqi savdo siyosatini kompleks tarzda muvofiqlashtirish orqali 
amalga oshirilishi lozim. Mazkur yondashuv ilmiy jihatdan klaster rivojlanishini prognozlash, “tor bo‘g‘inlar”ni 
aniqlash va optimal boshqaruv qarorlarini ishlab chiqishda muhim metodologik asos bo‘lib xizmat qiladi.

X U L O S A  V A  T A K L I F L A R 
Mazkur tadqiqot doirasida paxta-to‘qimachilik klasterlarining eksport salohiyatini oshirish masalasi 

kompleks ilmiy yondashuv asosida tahlil qilindi va mavjud adabiyotlar sintezi shuni ko‘rsatdiki, ushbu jarayon ko‘p 
omilli, o‘zaro bog‘langan va dinamik xarakterga ega tizim hisoblanadi. Klaster nazariyasi, global qiymat zanjiri 
konsepsiyasi hamda sanoatni modernizatsiya qilishga oid ilmiy yondashuvlar eksport salohiyatini oshirishda 
asosiy nazariy poydevor vazifasini bajaradi. Ayniqsa, klaster ichida vertikal integratsiyani chuqurlashtirish, ya’ni 
xomashyodan tayyor mahsulotgacha bo‘lgan barcha bosqichlarni yagona tizimga birlashtirish yuqori qo‘shilgan 
qiymat yaratish va eksport daromadlarini oshirishning muhim omili sifatida namoyon bo‘ladi.

Tadqiqot natijalari shuni ko‘rsatadiki, eksport salohiyati nafaqat ishlab chiqarish hajmiga, balki texnologik 
daraja, inson kapitali sifati, investitsion faollik va institutsional muhitga ham bevosita bog‘liqdir. Xususan, 
xorijiy investitsiyalarni jalb etish, innovatsion texnologiyalarni joriy qilish hamda xalqaro standartlar asosida 
sertifikatlash tizimini rivojlantirish klasterlarning global bozordagi raqobatbardoshligini sezilarli darajada 
oshiradi. Shu bilan birga, ekologik barqarorlik va “yashil ishlab chiqarish” tamoyillariga o‘tish zamonaviy eksport 
strategiyalarining ajralmas qismi sifatida shakllanmoqda.

O‘rganilgan ilmiy manbalar va tahlillar asosida ishlab chiqilgan imitatsion model eksport salohiyatini statik 
emas, balki vaqt davomida shakllanib boruvchi dinamik tizim sifatida baholash imkonini beradi. Modelda ishlab 
chiqarish, talab, investitsiya va daromad o‘rtasidagi o‘zaro ta’sirlar hamda ijobiy va muvozanatlashtiruvchi 
teskari aloqalar mavjudligi aniqlanib, eksportni oshirishda “tor bo‘g‘inlar”ni aniqlash va ularni bartaraf etish 
zarurligi asoslab berildi.

Umuman olganda, paxta-to‘qimachilik klasterlarining eksport salohiyatini oshirish uchun kompleks 
yondashuv talab etilib, u ishlab chiqarish samaradorligini oshirish, innovatsion rivojlanishni jadallashtirish, 
global qiymat zanjirlarida yuqori bosqichlarga chiqish va samarali davlat siyosatini uyg‘unlashtirishni nazarda 
tutadi. Mazkur tadqiqot natijalari ushbu yo‘nalishda ilmiy-amaliy qarorlar qabul qilish, strategik rejalashtirish va 
klasterlarni barqaror rivojlantirishda muhim metodologik asos bo‘lib xizmat qiladi.

